IL - QABAR   GLORJUŻ
Minn  Mons.  Lawrenz  Sciberras

Il-festi teoloġikament tant kbar u sinifikattivi, issa jduru  kollha madwar il-qabar miftuħ u glorjuż ta’ Ġerusalemm.  Dejjem skond l-evanġelju, wara li xi nisa marru ħdejh u sabuh miftuħ wasslu din l-aħbar sensazzjonali lill-appostli.  Imbagħad marru wkoll Pietru, u “id-dixxiplu li Ġesu’ kien iħobb".  B’probbabilta’ l-aktar kbira, din kienet id-definizzjoni tipika li biha l-awtur tar-raba’ evanġelju kien jagħti għalih innifsu.  

Huwa ġera sew, tant li wasal qabel Pietru ħdejn il-qabar, pero’ ma daħalx, iżda kien huwa wkoll li “ra u emmen".  Fil-kumment tiegħu dwar din il-ġrajja,  l-eżeġeta Amerikan, Raymond Brown,  ikompli: “Id-dixxiplu li tant kien marbut ma’ Ġesu’ bl-imħabba,  kien aktar leġġer fil-ġirja tiegħu u kien l-ewwel li emmen fih".  Għalhekk huwa sar il-mudell ta’ dak id-dixxiplu li quddiem il-qabar vojt ta’ Kristu flimkien  mal-faxex mitluqin fl-art, iħoss il-fidi tiegħu twarrad quddiem din il-verita’.  Ġwanni emmen tassew li dan it-tempju ħaj ta’ Ġesu, ġarrfuh tassew għaliex qatluh, imma għaddew it-tlitt ijiem u qam tassew rebbieħ u glorjuż.(Ġw 2,21).  Inbena mill-ġdid isbaħ, wisq aktar sabiħ u mhux bl-idejn.

Simboli tal-Għid

Tnejn huma s-simboli tal-Għid-Mogħdija, simboli li b’ħanġra kbira jgħajtu rebħa qawwija u divina.  Dawn huma: l-ewwel  il-blata li tissiġilla l-bokka tal-qabar.  Issa din il-ħaġra tqila tinsab maqluba, sinjal tar-rebħa sħiħa fuq il-mewt.  Il-preokkupazzjoni tan-nisa kienet din;  ‘min ser iqalleb il-blata?"  Dik id-daħla tal-qabar dejjem imġewħa għal aktar iġsma mejta; dak ix-xriek tal-qabar li kien jgħajjar li ‘l ġewwa minnu, jew minn taħtu, m’ hemmx ħruġ, issa tilfu kull saħħa u qawwa li kellhom.  B’dan il-ħsieb ta’ rebħa jaqbeż bil-ħeġġa kollha San Pawl: “Nbelgħet il-mewt fir-rebħa.  Fejn hi, ja Mewt ir-rebħa tiegħek? Fejn hi, ja Mewt in-niggieża tiegħek? In-niggieża tal-mewt hi d-dnub, u l-qawwa tad-dnub hi l-liġi. Niżżu ħajr lil Alla li tana r-rebħa permezz ta’ Sidna Ġesu’ Kristu". (lKor 15,55-56). 

It-tieni simbolu huwa dak tal-faxex imħollijin u mitluqin fl-art, sinjal  li dak li kien imġeżwer fihom m’ għadux hemm.  Qam, ħareġ. Assolutament ma fadalx bżonn aktar ta’ dawk il-faxex jew tal-maktur. Hawn ta’ min jagħmel id-differenza bejn il-ġrajja  ta’ Lażżru (Ġw 11,14) u dik ta’ Ġesu’.  L-evanġelista Ġwanni,  li hu biss u waħdu jirrakkonta f’tant dettal il-qawmien ta’ Lażżru, hekk kif il-mejjet, għall- ordni ta’ Ġesu ħareġ mill-qabar imkeffen, Ġesu qalilhom: “Ħollulu l-faxex u ħalluh imur" (Ġw 11,44).  Fil-ġrajja tal-qawmien ta’ Ġesu ma ġarax hekk.  Għaliex l-irbit kollu tal-kefen kien mitluq hemm waħdu fil-qabar.  Ma kienx fadal bżonn aktar u la ta’ faxex, la maktur u anqas liżar. 

Meta jiddeskrivi l-miraklu tal-qawmien ta’ dawn iż-żewġ personaġġi, Lażżru u Ġesu’,  Ġwanni irid iwassal tagħlim ċentrali u fundamentali.  Meta Lażżru ħareġ “b’idejh u riġlejh infaxxati", dan kien ifisser li Lażżru għad jerġa’ jmut.  Fil-qawmien ta’ Ġesu’ fil-kamra ta’ ġewwa tal-qabar, il-faxex tal-għażel, flimkien mal-maktur li kien madwar rasu, kienu għalihom.  U għalhekk dan kollu jfisser li Ġesu’ issa rebaħ tassew il-mewt u ma kien qatt aktar se jirritorna għal dak l-istat ta’ qabel.  Mela l-faxex mitluqin weħidhom u l-maktur,  saru tassew simbolu tal-qawmien glorjuż tal-Mulej.
Interpretazzjoni tal-ħwejjeġ
Hemm żewġ tweġibiet għall- interpretazzjoni dwar il-faxex u l-maktur; u li t-tnejn li huma jwasslu kemm tassew Kristu qam rebbieħ u glorjuż.  L-ewwel waħda diġa’ kien għamel riferenza għaliha l-isqof ta’ Kostantinopli, San Ġwann Griżostmu fl-omeliji tiegħu fuq ir-raba’ evanġelju.  “Jekk xi ħadd iddeċieda li jieħu miegħu, mela jisraq il-ġisem mejjet ta’ Ġesu’, ma kienx se jasal biex joqgħod iħoll il-faxex kif ukoll anqas ma jneħħi l-maktur u jitwieh.  Dan kollu jitlob azzjoni bil-għaġġla u bil-ħeffa.  Min kien se jieħu l-katavru ma setax joqgħod jitlef iż-żmien iħoll il-faxex u jaħrab b’ġisem għarwien!"
It-tieni interpretazzjoni jagħtiha E.G. Auer.  Dejjem skont dan l-eseġeta Ġermaniz, il-faxex li kienu midlukin biż-żjut u fwejjaħ li ġab miegħu Nikodemu,  baqgħu weqfin dritti u żammew l-istess forma tal-ġisem.  Mill-mod ta’ kif baqgħu weqfin dawn il-faxex jidher li min kien imgeżwer fihom ma tneħħix,  imma ħareġ hu minnhom.  Imma f’din it-tieni nterpretazzjoni jidher li l-fatt tal-qawmien qed jiġi materjalizzat ħafna.

Provi oħra tal-qawmien

Il-Katekiżmu tal-Knisja Kattolika numru 640,  jgħid hekk: “Il-qabar vojt waħdu m’huwiex prova diretta (Ġw 20,13); Mt 28,11-15); Minkejja dan, il-qabar vojt hu sinjal essenzjali għal kulħadd.  Is-sejħa tal-qabar vojt kien l-ewwel pass għad-dixxipli biex jagħrfu l-fatt tal-Qawmien mill-imwiet."
Provi oħra tal-qawmien, kienu d-dehriet Tiegħu, li bihom wera li għadu tassew ħaj.  Kristu deher fl-istess jum tal-qawmien Tiegħu; (1) mat-tbexbix lil Marija Madalena (Mk 16,9-11; Ġw 20,11s). (2) Matul il-jum lin-nisa twajbin (Mt 28,9). (3) Lil Pietru (Lq 24,34; l Kor 15,5). (4) Fil-għaxija wkoll, lill-appostli fl-assenza ta’ Tumas (Mk 16,14; Lq 24,36-43; Ġw 20,19-23). (5) Lid-dixxipli ta’ Għemmaws (Lq 24).

Tmint ijiem wara l-qawmien, Ġesu deher lill-Ħdax flimkien ma’ Tumas li ma kienx emmen (Ġw 20,26-29). (2) Lis-seba’ dixxipli fuq il-baħar ta’ Tiberija (Ġw 21,1-14).  (3) Lil ħdax fuq il-muntanja fil-Galilija (Mt 28,16-20; Mk 16,15-18). (4) lil 500 fost l-aħwa (lKor 15,6), (5) Lil Ġakbu,  ħu l-Mulej (l Kor 15,7). (6) L-aħħar manifestazzjoni f’Ġerusalemm (Lq 22,46-49).

Tagħlim mill-qawmien

Din il-ġrajja straordinarja tal-qawmien mill-imwiet ta’ Ġesu,  l-ewwelnett tgħallem li Alla huwa tassew ġust.  Alla jagħti l-premju mistħoqq lil min jgħix ħajja tajba u lil min ikun bata matul din il-ħajja hawn fid-dinja.  Kristu,  wara l-passjoni tiegħu u l-mewt, kiseb il-glorja tal-qawmien u l-aqwa ġieħ: “Għalhekk Alla għollieh sas-smewwiet u żejnu fl-Iben li hu fuq kull isem" (Fil 2,9).

Il-festa tal-Mogħdija tal-Mulej hija wkoll stedina għalina sabiex inqumu mir-raqda u mill-mewt tad-dnub biex ngħixu fit-tiġdid tal-ħajja tal-grazzja, dejjem f’għaqda ma’ Kristu.  “Indfinna Miegħu fil-mewt permezz tal-magħmudija sabiex kif Kristu kien imqajjem mill-mewt permezz tal-qawwa glorjuża tal-Missier,  hekk aħna ngħixu ħajja ġdid" (Rum 6,4).

